
Numri i lëndës: 2024:010107 

Datë: 14.03.2024 

Numri i dokumentit:     05454466 

 

C.nr.326/2024 

GJYKATA THEMELORE NË GJILAN, Departamenti i Përgjithshëm/Divizioni Civil, gjyqtari 

Berat Spahiu, me bashkëpunëtorin profesionale Milot Mehmeti, në çështjen kontestimore të 

paditëses Z. I. nga Gjilani, të cilin sipas autorizimit e përfaqëson Uratë Neziri, avokate nga 

Gjilani, kundër të paditurës Universiteti Publik “Kadri Zeka” në Gjilan, të cilën e përfaqëson 

Sekretari i Përgjithshëm, Vaxhid Sadriu me objekt kontesti kompensimi i pagave përcjellëse, 

me vlerë të kontestit 1,487.43 euro, jashtë seance gjyqësore, më datë 14.02.2024, mori këtë: 

 

A K T G J Y K I M 

 

I. APROVOHET bazuar kërkesëpadia e paditëses Z. I. nga Gjilani dhe DETYROHET e 

paditura Universiteti Publik “Kadri Zeka” në Gjilan, që në emër të kompensimit me rastin e 

pensionit, t’ia paguaj pagesën përcjellëse në lartësi mesatare të tri pagave mujore, në shumën 

prej 1,487.43 euro, me kamatë ligjore prej 8 % duke llogaritur nga data 11.01.2024, si datë e 

paraqitjes së padisë, e deri në pagesën definitive, të gjitha këto në afat prej 7 ditë, pas pranimit 

të këtij aktgjykimi, nën pasojat e përmbarimit ligjor. 

 

II. DETYROHET e paditura që paditëses t’ia kompensoj shpenzimet e procedurës 

kontestimore në shumë prej 134.00 euro, në afat prej 7 ditë, pas pranimit të këtij aktgjykimi, 

nën pasojat e përmbarimit ligjor. 

 

A r s y e t i m 

 

Paditësja, përmes të autorizuares të saj, më datë 11.01.2024 ka paraqitur padi në këtë gjykatë 

kundër të paditurës, për kompensimin e tri pagave përcjellëse, në vlerë prej 1,487.43 euro. 

 

Në padi ka theksuar se e njëjta ka qenë e punësuar në Universitetin Publik “Kadri Zeka”, 

Fakulteti i Edukimit në Gjilan, në vendin e punes Zyrtare e Shërbimit të Studentëve, ndërsa në 

moshën 65 vjeçare, më datë 01.05.2022 i është ndërprerë marrëdhënia e punës sipas fuqisë së 

ligjit për shkak të pensionimit. Me rastin e pensionimit, e paditura nuk i ka paguar paditëses 3 

paga përcjellëse siç e parasheh Kontrata Kolektive e Arsimit në Kosovë, përkundër që paditësi 

ka bërë kërkesë në procedurë administrative për të njëjtat. Gjykatës i ka propozuar të aprovojë 

të bazuar kërkesëpadinë e paditësit dhe të detyrojë të paditurën që t’ia kompensojë tri paga 

përcjellëse me rastin e pensionimit në shumën e aprovuar si në pikën I të dispozitivit të këtij 

aktgjykimi. Shpenzimet e procedurës i ka kërkuar në shumën prej 104.00 euro, për përpilim të 

padisë dhe 30.00 euro, për taksë gjyqësore. 

 

E paditura në përgjigje në padi ka deklaruar se e konteston bazën juridike dhe faktike të 

kërkesëapdisë, duke konsideruar se e njëjta ka përmbushur obligimin e vet ligjor lidhur me këtë 

çështje. Ka theksuar se e paditura përmes Zyrës së Financave ka dërguar për pagesë vendimin e 

Këshillit Drejtues, nr.02/119 të datës 27.01.2021, me të cilin vendim i janë njohur pagat 

përcjellëse paditësit, mirëpo Ministria e Financave nuk e ka proceduar për pagesë, pasi ka 

konstatuar se nuk ka mjete të mjaftueshme për përmbushjen e këtij vendimi. Nga kjo arsye, 

gjykatës i ka propozuar të hedhë të palejuar kërkesëpadinë e paditësit, apo të refuzojë të 

pabazuar të njëjtën. Shpenzimet e procedurës i ka kërkuar për përpilimin e përgjigjes në padi.  

 

Gjykata pas pranimit të përgjigjes në padi ka konstatuar se janë plotësuar kushtet ligjore për 

marrjen e aktgjykimit jashtë seance gjyqësore, bazuar në nenin 398 të Ligjit për Procedurën 

Kontestimore (LPK), në të cilën është përcaktuar se “Kur gjykata, pasi t’i arrijë përgjigja në 

padi, konstaton se ndërmjet palëve nuk është kontestuese gjendja faktike, dhe se nuk ekzistojnë 

pengesa të tjera për dhënien e vendimit meritor, atëherë ajo, pa caktuar fare seancë gjyqësore, 

mund ta jep aktgjykimin me të cilën e pranon si të themeltë kërkesëpadinë”. 

 

Gjykata ka gjetur se mes palëve nuk është kontestuese se paditësja ka qenë e punësuar te e 

paditura nga data 15.05.2015 deri më datë 31.04.2022, ndërsa paga e saj është 495.81 euro 

(fakt i vërtetuar edhe nga vertetimi i përvojes së punës ref.nr.05/621 i dt.06.04.2022 i lëshuar 

nga e paditura dhe Akt emërimi e lidhur mes paditëses dhe të paditurës, ref.nr.05/1406 e 

dt.08.12.2016); e as nuk është kontestuese se paditësja më datë 01.05.2022 ka arritur moshën 

65 vjeçare të pensionimit (kopja e letërnjoftimit të paditëses). 

 

Nuk është kontestuese se e paditura ka lejuar pagesën e 3 pagave përcjellëse dhe një page 

jubilare me rastin e pensionit të të punësuarve në Universitetin Publik “Kadri Zeka” në Gjilan  

(fakt i vërtetuar edhe nga vendimi nr.02/119 i dt.27.01.2021 i lëshuar nga e paditura). 

 

Gjykata  bazuar në nenin 329.1 të LPK-së, provat në shkresat e lëndës i gjeti vendimtare për 

vendosje në këtë çështje meritore, pasi të njëjtat janë lëshuar nga organi shtetëror – këtu vet e 

paditura, brenda kufijve të kompetencës së vet, duke provuar saktësinë e thënieve në këto 

dokumente. 

 

Gjykata vlerësoi se nuk ekzistojnë pengesa tjera për dhënien e vendimit meritor, pasi 

themelësia e kërkesëpadisë, e aprovuar si në pikën I të dispozitivit të këtij aktgjykimi del 

bazuar në dispozitat e nenit 55, paragrafi 1 të Ligjit të Punës që përcakton se “I punësuari ka të 

drejtë në pagë, e cila përcaktohet me Kontratën e Punës, në pajtim me këtë ligj, Kontratën 

Kolektive, Aktin e Brendshëm të Punëdhënësit”; nenit 90, paragrafi 5 se “Marrëveshja 

Kolektive vlen për ata punëdhënës dhe punëmarrës të cilët marrin përsipër detyrimet e 

përcaktuara me Marrëveshjen e tillë Kolektive”; lidhur me dispozitat e Kontratës Kolektive të 

Arsimit në Kosovë të datës 22.01.2021, nga neni 3, paragrafi 2 që përcakton se “I (e) punësuar 

do të thotë punëtor ose punëtore, i/e cili/cila ka lidhur marrëdhënie pune në pajtim me 

dispozitat ligjore në fuqi, Kontratës Kolektive në nivel të vendit dhe kësaj kontrate”; dhe neni 

35, paragrafi 9 se “Punëtorët (anëtarë të SBASHK-ut) që dalin në pension përfitojnë pagë 

përcjellëse në lartësi të tri pagave sipas mesatares së tri pagave të fundit të punëtorit”. 

 

Nga të theksuarat më sipër, gjykata vendosi si në pikën I të dispozitivit të këtij aktgjykimi, 

duke u bazuar në dispozitat e lartcekura, pasi gjeti se e paditura si punëdhënëse e paditësit ka 

pasur për obligim të kompensojë të punësuarin e saj me rastin e pensionimit në lartësinë 

mesatare të tri pagave të fundit, ndërsa këtë nuk e ka bërë. Sa i përket lartësisë, të njëjtën e 

aprovoi të bazuar duke u mbështetur në lartësinë e pagës sipas kontratës së punës të lidhur mes 

paditësit dhe të paditurës. 

 

Për kamatën, gjykata vendosi në bazë të nenit 382 të LMD-së. 

 

Sa i përket kundërshtimit të të paditurës se e njëjta e ka përmbushur obligimin ligjor me rastin 

e dërgimit për pagesë të pagave përcjellëse në Ministrinë e Financave, andaj nuk ka më detyrim 

ndaj paditësit, gjykata e gjen të pabazuar, pasi është përgjegjësi e punëdhënësit, këtu të 

paditurës, të pëmbush detyrimet që i përkasin në raport me të punësuarit që i rrjedhin nga e 

drejta e punës. Mos ekzekutimi nga Ministria e Financave nuk e liron të paditurën nga 

përgjegjësia për të përmbushur detyrimin që i rrjedhë nga KKAK. 

Gjykata vendosi si në pikën III të dispozitivit të këtij aktgjykimi, bazuar në dispozitat ligjore 

nga neni 449, 452, 453 dhe 463 të LPK-së, duke marrë parasysh suksesin e paditësit në këtë 

procedurë dhe kërkesën e specifikuar për këto shpenzime. Sa i përket lartësisë së shpenzimeve 

të procedurës u bazua në nr. tarifor 6 dhe 7 të Rregullorës për Tarifën e Avokatëve të Kosovës.   

  

Nga të lartëcekurat, bazuar në nenin 143, paragrafi 1 lidhur me nenin 398 të LPK-së, u vendos 

si në dispozitiv të këtij aktgjykimi. 

 

GJYKATA THEMELORE GJILAN  

DEPARTAMENTI I PËRGJITHSHËM – DIVIZIONI CIVIL 

2024:010107, 14.03.2024 

 

                                          

                                                                                                                       Gjyqtari, 

Berat Spahiu 

 

 

UDHËZIM JURIDIK: Kundër këtij aktgjykimi është e lejuar ankesa Gjykatës së Apelit në 

Prishtinë, në afat prej 7 ditë, pas ditës së pranimit të të njëjtit. Ankesa dorëzohet në dy 

ekzemplar përmes kësaj gjykate.  

 

 

 


